
Mengimbau sejarah menyorot kisah yang lalu,
Menerobos kapsul masa mengangkat kisah yang tidak didendang,
Mengingati kisah zalim sang penjajah merobek luka berdarah,
Berparut luka, berbekas derita, mencalar maruah agama, bangsa
dan negara!

Aku titipkan kisah ini buat generasi terkemudian,
Agar kita ambil iktibar menjaga pusaka peninggalan,
Tanah sekangkang kera ini, perlu dipelihara agar tidak
terkubur tanpa nisan!

Bangkitlah! bangkitlah, anak muda! bangkitlah belia!
Sedarkah kita? Pejuang kemerdekaan sebaya umur kita!
Mengangkat keris, tombak dan senjata,
Bergolok gadai nyawa meninggalkan kemanisan dunia,
Apakah pengorbanan mereka sia-sia?

Tepuk dada tanyalah selera!

Pesanlah pada anak-anak kita, sayangilah tanah pertiwi ini!
Ajarkan kepada mereka kecintaan, perpaduan yang harmoni,
Berbeza kita hanya pada kulit, rambut dan mata namun hati kita
tetap satu,
Kuasa! Kuasalah yang memecah pisahkan kita, membina tembok
agar kita bertelagah,
Capailah tukul sebesar mana, robohkan dinding pemisah agar kita
rukun damai dan bahagia.

Peliharalah keharmonian ini untuk 1000 tahun lagi,
Usah di cetus api membakar jiwa membara berapi,
Dilempar minyak marak menjulang hangus tragedi,
Kekalkan merdeka dari musuh yang memerhati,
Kalau bukan generasi kini siapa lagi?

Di sebalik mendung yang durja, disebalik tangis dan duka,
Pengorbanan pejuang pembebasan kesepian terabai,
Dek generasi kemudian yang alpa dan leka.

Penulis : Muhammad Shahimi Bin Ariffin (MuShaRiff Banting)
MENDUNG DURJA

